
Իրավական ակտի անհրաժեշտությունը (նպատակը).
Հայաստանի Հանրապետության կառավարության որոշման նախագիծը բխում է «Հայաստանի Հանրապետության Կառավարության 2021-2026 թվականների գործունեության միջոցառումների ծրագրի» 56.1 կետով նախատեսված  արևելահայերենի իմացության մակարդակների չափորոշիչների ստեղծման և դրանց ներդրման, ինչպես նաև հայերենի իմացության, ստուգման ու գնահատման միասնական համակարգ ստեղծելու անհրաժեշտությունից: 

Ընթացիկ իրավիճակը և խնդիրները.
ՀՀ կրթության, գիտության, մշակույթի և սպորտի նախարարի 31-L, 26.03.2024 թ. հրամանով հաստատվել է «Հայերենը ոչ հայախոսների համար. հայերենի ուսուցում, ստուգում և գնահատում» ծրագիրը, ծրագրի միջոցառումների պլանը և չափորոշիչները մշակող մասնագիտական խմբի անհատական կազմը: Հիմք ընդունելով Եվրոպական խորհրդի լեզուների իմացության ու գնահատման ընդհանուր շրջանակը (Common European Framework of Reference for Langusges)` նախատեսվում է ստեղծել հայերենի առանձնահատկություններից բխող հայերենի ուսուցման, գնահատման և ստուգման վեցաստիճան (համապատասխանաբար` (Ա1 (A1), Ա2 (A2), Բ1 (B1), Բ2 (B2), Գ1 (C1), Գ2 (C2)) համակարգ:
2024-2025 թթ. ընթացիկ ժամանակահատվածում Իզմիրլյան բարեգործական հիմնադրամի նվիրաբերությամբ մշակվել, ներքին փորձագիտական քննություն են անցել հայերենի ստուգման ու գնահատման միասնական չափորոշիչները, որոնք պատրաստ են արդեն միջազգային փորձաքննության ներկայացնելու համար: 
Հայերենի իմացության ստուգման ու գնահատման այս համակարգը ՀՀ-ում ամբողջությամբ նոր է իր մեթոդաբանությամբ և պահանջներով: Այն հիմնված է լեզվական գիտելիքի և կարողունակության, հաղորդակցական հմտությունների չափման վրա և ուղղված է մարդու լեզվական իմացության շարունակական զարգացմանը: 
2025 թվականի մարտի 21-ին կայացած Տեղեկատվական համակարգերի կառավարման խորհրդի (ՏՀԿԽ) 47-րդ նիստում հավանության է արժանացել ՀՀ ԿԳՄՍՆ «Հայերենը ոչ հայախոսների համար. հայերենի ուսուցում, ստուգում և գնահատում համակարգ» ծրագիրը` պայմանով, որ ծրագիրը վերափոխվի հայերենի թեստավորման միասնական համակարգի` առաջնակարգ համարելով թեստային մոդուլի կայացումը և լեզվական էտալոնի ստեղծումը: 
ՀՀ-ում և նրա սահմաններից դուրս հայերենի իմացության ու գնահատման միասնական ստանդարտներ ապահովելու նպատակով նախատեսվում է մշակված միասնական չափորոշիչների հիման վրա ստեղծել հայերենի իմացության ստուգման ու գնահատման էլեկտրոնային համակարգ, առաջադրանքների մշտապես թարմացվող շտեմարան, ինչպես նաև ապահովել միջազգային վերապատրաստում անցած առաջադրանքներ մշակող, գնահատումն իրականացնող և համակարգի մշտադիտարկումն իրականացնող մասնագետներ: 
       
Կարգավորման նպատակը և բնույթը.
Առկա խնդիրներն իրագործելու նպատակով նախարարությունն առաջարկում է.
ՀՀ 2025 թվականի  պետական բյուջեի 1235 «Թվային փոխակերպման գործընթացի իրականացում» ծրագրի 31001 «Միասնական թվային միջավայրի ձևավորում» միջոցառման համար հաստատված գումարից 46,875.0 հազար դրամի չափով կատարել վերաբաշխում և տրամադրել «Կրթական տեխնոլոգիաների ազգային կենտրոն» ՊՈԱԿ-ն կողմից իրականացվող 1227«Կրթության ոլորտում տեղեկատվական և հաղորդակցական տեխնոլոգիաների ներդրում» ծրագրի շրջանակում նոր՝ 11004 «Հայերենի ստուգման և գնահատման համակարգի ստեղծում» /46,875,0 հազար դրամ գումարի չափով/ բյուջետային ծախսերի տնտեսագիտական դասակարգման «Ընթացիկ դրամաշնորհներ պետական և համայնքների ոչ առևտրային կազմակերպություններին» հոդվածով։

Նախագծի մշակման գործընթացում ներգրավված ինստիտուտները և անձինք.
ՀՀ կրթության, գիտության, մշակույթի և սպորտի նախարարության աշխատակիցները: 
  
Իրավական ակտի կիրարկման դեպքում ակնկալվող արդյունքը. 
Իրավական ակտը հնարավորություն կտա ապահովել միասնական չափորոշիչների վրա հիմնված հայերենի ստուգման ու գնահատման միջազգային ստանդարտներին համապատասխան էլեկտրոնային համակարգի ստեղծումը, ինչպես նաև ապահովել առաջադրանքների շտեմարանի մշակումն ու համակարգի շարունակականությունը։

Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
Հայաստանի Հանրապետության կառավարության որոշման նախագծի ընդունումը Հայաստանի Հանրապետության պետական բյուջեում եկամուտների ավելացում կամ նվազեցում չի առաջացնի:

«Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026 թթ. Ծրագիր, ոլորտային և/կամ այլ ռազմավարություն»
Ծրագրի անհրաժեշտությունը բխում է «Հայաստանի Հանրապետության Կառավարության 2021-2026 թվականների գործունեության միջոցառումների ծրագրից», մասնավորապես` «Սփյուռք» բաժնում ներառնված 56-րդ կետում սահմանված «Օտարախոսների համար հայերենի իմացության և պատրաստվածության մակարդակի ապահովում» նպատակից և 56.1 կետում սահմանված «Արևելահայերենի իմացության մակարդակների չափորոշիչների ստեղծում և դրանց ներդրման և միջազգային մակարդակում ճանաչման մեխանիզմների մշակում» միջոցառումից: 
«Հայաստանի վերափոխման 2050 թվականի ռազմավարությամբ» ռազմավարական նպատակ է սահմանված ամուր ինքնության կերտումը հետևյալ շեշտադրմամբ. «Հայ ժողովրդի ազգային-պետական ինքնության, ինքնուրույնության և ինքնիշխանության պահպանումը և զարգացումը, ներառյալ ազգային ինքնության վերականգնումը և զարգացումը ազգային ինքնագիտակցությունից հեռացող հայության շրջանում հայոց լեզվի իմացության մակարդակի և Հայաստանի Հանրապետության քաղաքացիություն ունեցողների թիվը էականորեն մեծացնելու միջոցով»: 
Ազգային-պետական ինքնության կերտման մեջ հայերենի դերակատարությունը էական կարող է դառնալ միջազգային չափանիշներին համահունչ միասնական չափորոշիչների հիման վրա ստանադարտացված ազգային ստուգման ու գնահատման համակարգի ներդրման միջոցով: Այս է վկայում նաև Եվրոպական խորհրդի լեզուների իմացության ու գնահատման ընդհանուր շրջանակում (CEFR) լեզվական ստանդարտացմանը տրված դերակատրությունը: Այն հասկացվում է տվյալ լեզվով խոսող մարդկանց/հանրության/բնակաչության լեզվական իմացության չափման այնպիսի համակարգը, որը չափում է լեզվական իմացությունը ըստ գիտելիքի, կարողականության և հաղորդակցական հմտությունների` խմբավորելով լեզվական իմացությունը ըստ աճման Ա1 (A1)-ից Գ2 (C2) մակարդակների: Այսպիսի համակարգը հնարավորություն է տալիս մարդուն չափել իր լեզվական իմացությունը կյանքի տարբեր փուլերում` ձեռք բերելով համապատասխան գիտելիքներ և զարգացնել հաղորդակցական կարողությունները ողջ կյանքի ընթացքում: 
Առաջարկվող ծրագիրը համահունչ է նաև «Հայաստանի վերափոխման 2050 թվականի ռազմավարության» ընդհանուր փիլիսոփայությանը այն իմաստով, որ նպաստելու է Հայաստանի Հանրապետության սոցիալական կյանքի վերափոխմանը` հայերենի իմացությունը կապելով գործնական կարիքներից բխող անհրաժեշտության և դրա խորապես գիտակցման հետ:

Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
1. Այլ իրավական ակտերում փոփոխությունների և/կամ լրացումների անհրաժեշտությունը.
Չի առաջացնում:
2. Միջազգային պայմանագրերով ստանձնած պարտավորությունների հետ համապատասխանությունը.
Համապատասխանում է:

Այլ տեղեկություններ.
Չկան:
